
Arma nuklearrik gabeko mundua eskatu du berriz ere Tokiok 

Hiroshima eta Nagasakiko leherketetako 242.437 biktimen gomutaz, 55.000 lagunetik gora bildu dira. 

ALLANDE SOKARROS Arma atomikorik gabeko mundu bat aldarrikatu zuten atzo Hiroshiman, Japoniako hiri hori suntsitu zuen eraso nuklearraren 60. urteurreneko gogoratze ekitaldietan. Hiroshimako alkateak eta Nazio Batuen Erakundeko idazkari nagusiak arma nuklearrak eta horien ugaritzea salatu zuten, eta Japoniako lehen ministroak, berriz, herrialdearen Konstituzio bakezalea bermatzeko agiantza berretsi zuen. Alabaina, arma nuklearren hedapenagatik, inoiz baino arrisku handiagoan da gaur egun mundua. 

Ameriketako Estatu Batuetako Aire Armadako Enola Gay B-29 hegazkin bonbaketariak lau tonako Little Boy bonba nuklearra Hiroshima gainean jaurti zuen orduan, goizeko 08:15ean, minutu bateko isilunea egin zuten atzo, Japoniako hiri horretako bakearen oroigunean bildutako 55.000 lagunek. Une berean, jarduera guztiak eten zituzten, eta ezkilen doinuek bakarrik hautsi zuten isiltasuna. Leherketak txikitu ez zuen eraikin bakanetatik baten kupularen inguruan etzan ziren ehunka bakezale, ufakoak eta 4.000 graduko su nuklearrak unean bertan hil zituen 80.000 herritarren eta ondoren zendutakoen heriotza gogoratzearren. Oroitzapen agerraldi hauen ostean, Hiroshimako alkate Tadatoshi Akibak hitz ozenez salatu zuen arma nuklearraren jabe diren herrialdeen jokaera; «gizakien biziraupena galbidean ezartzen» dutela aldarrikatu zuen. «Agorrilaren 6 hau da biktimen oinordeko gisa jokatzeko, erne agertzeko eta konpromisoa hartzeko egun bat; biktimen gomutaz, arma nuklearrak ezeztatzeko eta mundu osoan zinezko bakea eratzeko konpromisoaren hartzaile izan behar dugu», adierazi zuen Hiroshimako alkateak. Ildo beretik zihoazen, Nazio Batuen Erakundeko idazkari nagusi Kofi Annanek irakurrarazi zuen mezuaren hitzak. «Egun, guztiak gara hibakusha-k [hala deitzen diete, Japonian, bonba nuklearrak irradiatutakoei]» zioen Kofi Annanek, «arma nuklearrak hedatzearen arrisku gorriaren aurrean gaude eta zinezko elkarlan bat gabe ugaritze hau areagotu egingo da». NBEko idazkari nagusiak tamalezkotzat jo zituen arma nuklearraz jabetzeko edo hauen kopurua handitzeko ahaleginak eta mundu zabaleko agintariei dei samina zuzendu zien, arma horien hedapena galarazteko lanari benetan ekin diezaioten.Japoniako lehen ministro Junichiro Koizumik hitzeman zuen Japoniak ahal oroz jardungo duela, nazioarteko komunitatearen baitan, arma atomikoak ez hedatzearen, desarme nuklearraren eta arma honen desagerraraztearen aldeko urratsetan. 
Tokioren ebazpen proiektua Era berean, Japoniako konstituzio bakezalea bermatzeko agiantza berretsi zuen Koizumik. Japoniak 1967. urtean arma nuklearrik ez fabrikatzeko, ez edukitzeko, eta sartzerat ez uzteko eman zuen hitza betetzen jarraituko duela aldarrikatu zuen Koizumik. 

Jarrera honekin bat, Tokioko gobernuak iragarri du berriki arma nuklearrak deuseztatuta izan daitezen eskatuko duen ebazpen proiektu bat aurkeztuko duela datorren urrian NBEren Batzar Nagusian. Testu honek, baina, ondorio zehatzik ez luke izan behar, NBEko Segurtasun Kontseiluko kide egonkorrak diren eta beto eskubidea daukaten Ameriketako Estatu Batuak, Erresuma Batua, Errusia, Frantzia eta Txina arma nuklearren jabe direlakotz. Arma nuklearrak ez hedatzeko ituna sinatu duten estatu hauez gain, beste lau herrialdek arma atomikoak dauzkate gaur egun: Indiak, Pakistanek, Ipar Koreak eta Israelek.Egoera hau salatuz, Greenpeace erakundeak zinki eskatu die nazioarteko agintariei arma nuklearrak desagerrarazteko hartu izan dituzten konpromisoak betetzeko. Erakunde ekologista eta bakezaleak dioenez, «gaur egun sekula baino handiagoa da arrisku nuklearra; bederatzi estatuk dauzkate ofizialki arma nuklearrak eta, NBEren arabera, hemendik 20 urtera hogei batek eskuko izan ditzakete». 

